GRONDWET  VAN  LANDBOUBESIGHEIDSKAMER

                             (Soos op 29 Mei 2008 deur Ledevergadering gewysig tydens LBK-kongres)
1. NAAM
Die naam van die vereniging is die Landboubesigheidskamer (hierna genoem die “LBK”).

2. BESIGHEIDSADRES
Die besigheidsadres van die LBK is SALU-gebou, h/v Schoeman- & Andriesstraat, Pretoria, 0002 of sodanige ander adres waarop die Raad van tyd tot tyd mag besluit.

3. DOELSTELLINGS
Die doelstellings van die LBK is:

Om ondernemings of organisasies wat in die Republiek van Suid-Afrika sake doen met, of betrokke is by die landbou-industrie, te verteenwoordig in alle aangeleenthede wat die omgewing beïnvloed waarbinne landboubesigheid funksioneer, ten einde by te dra tot verhoogde mededingendheid, volhoubare landbouprestasie en voedselsekerheid vir Suid-Afrika.

Om as onafhanklike en outonome entiteit op te tree ter bevordering en ondersteuning van Suid-Afrikaanse landbou in die breë.

4. SAMESTELLING,  MAGTE  EN  BEHEER
Samestelling
Die LBK bestaan uit ondernemings en organisasies wat die doelstellings van die LBK onderskryf en wat voldoen aan die vereistes vir lidmaatskap soos hierin beskryf.

Die aard en omvang van lidmaatskap word bepaal ooreenkomstig die bepalings van hierdie Grondwet.

Magte
Die LBK het al die magte wat nodig is om hom in staat te stel om sy doelstellings te verwesenlik en meer in die besonder, maar sonder om afbreuk te doen aan die algemeenheid van voormelde magte, is die LBK bevoeg om:

enige vaste en roerende eiendom te besit, te koop of andersins te verkry, te verkoop of andersins te vervreem, te huur of te verhuur, te verpand of met verband te belas, as sekerheid te neem of te gee, en om enige saaklike of ander reg daaroor te gee of te verkry en in die algemeen regshandelinge daaromtrent aan te gaan;

geld te leen en op te neem en lenings van enige soort te verkry en aan te gaan en sodanige sekuriteit daarvoor te gee as wat nodig mag wees;

geld voor te skiet aan enige persoon of instansie;

bankrekeninge te open en daarop te trek en te oortrek;

fondse te belê op enige wyse;

donasies te maak aan of aan te neem van enige persoon of instansie;

regsgedinge in te stel en te verdedig en enige geskil aan arbitrasie te onderwerp, en om in verband met sodanige regsgedinge, arbitrasie-verrigtinge of geregtelike ondersoeke die nodige regspraktisyns aan te stel en te vergoed;

personeel aan te stel om die werk en sake daarvan te doen en uit te voer met sodanige magte en op sodanige voorwaardes wat betref salaris en andersins as wat van tyd tot tyd bepaal mag word;

honoraria en toelaes aan ampsdraers en bestuurslede te betaal vir dienste verrig.

Beheer
Die LBK word bestuur en beheer deur die Raad wat saamgestel word kragtens die bepalings van klousule 8.2.

5. REGSPERSOONLIKHEID
Die LBK is ‘n liggaam met regspersoonlikheid, ongeag sy lede en is die eienaar van al sy bates.

Die finansiële verpligtinge van die lede is beperk tot die ledegelde wat betaalbaar is kragtens die bepalings van hierdie Grondwet.

6. LIDMAATSKAP
Die lede van die LBK sal bestaan uit ondernemings en organisasies wie se skriftelike aansoek om lidmaatskap deur die LBK aanvaar is en wat hierdie Grondwet onderskryf en die bepalings daarvan nakom.

Die LBK sal die volgende twee klasse van lede hê:

Korporatiewe lede.

Basis lede

Die klas van lidmaatskap van elke lid sal volgens sy eie keuse bepaal word telkens by betaling van sy lidmaatskapgelde.

7. BEëINDIGING  VAN  LIDMAATSKAP
Lidmaatskap word beëindig wanneer ‘n lid –

skriftelik bedank, met dien verstande dat ‘n lid se bedanking in sodanige geval eers van krag sal word aan die einde van die boekjaar van die LBK wat volg op die verstryking van ‘n tydperk van drie (3) maande gereken vanaf die datum waarop sodanige bedanking deur die LBK ontvang is;

ophou om aan die voorwaardes van lidmaatskap te voldoen en die LBK hom op grond daarvan skriftelik in kennis stel van beëindiging van sy lidmaatskap;

versuim om sy ledegelde te betaal binne twee (2) maande nadat dit betaalbaar geword het en die Raad na aanleiding daarvan sou besluit om sy lidmaatskap te beëindig.

8. VERGADERINGS  EN  BESTUUR
Ledevergaderings
Algemene Ledevergadering

Die Algemene Ledevergadering van die LBK word minstens een maal elke twee (2) jaar gehou op ‘n plek, datum en tyd soos deur die Raad van die LBK bepaal ten einde –

(i) die verslag van die Voorsitter te ontvang en te oorweeg;

(ii) 
die finansiële verslag van die LBK te ontvang en te oorweeg;

(iii) ‘n Voorsitter en Ondervoorsitter op basis van volstrekte meerderheid te verkies wat as Voorsitter en Ondervoorsitter van die LBK sal optree tot aan die einde van die volgende Algemene Ledevergadering;

(iv) vyf verteenwoordigers uit die korps van basislede aan te wys wat in die Raad sal dien 

(v) die basis vas te stel vir die berekening van ledegelde wat deur lede betaalbaar is, met dien verstande dat ledegelde in verhouding tot die stemkrag van lede sal wees;

(vi) mosies en enige ander sake wat deur die Raad op die sakelys geplaas is, te oorweeg, te bespreek en, indien nodig, daaroor te stem.

Spesiale Ledevergaderings
Spesiale Ledevergaderings –

kan van tyd tot tyd belê word soos deur die Raad nodig geag mag word;  en

8.1.2.2
moet belê word binne sestig (60) dae vanaf ontvangs van ‘n skriftelike versoek (waarin die doel waarvoor dit nodig is genoem moet word) van vyf (5) of meer lede wat minstens 10% van die totale stemkrag van lede verteenwoordig, vir die hou van sodanige vergadering.

Algemene bepalings van toepassing op Ledevergaderings
Kennisgewing
Die Raad gee kennis van Ledevergaderings by wyse van ‘n skriftelike kennisgewing aan lede welke kennisgewing versend sal word ten minste een en twintig (21) dae voor die datum van die betrokke Ledevergadering.  Sodanige kennisgewing sal die plek, datum, tyd en die sakelys van sodanige Ledevergadering bevat.

Voorsitter
Die Voorsitter van die LBK of, in sy afwesigheid, die Ondervoorsitter tree by Ledevergaderings op as voorsitter van die vergadering met dien verstande dat indien beide sodanige persone nie binne tien (10) minute na die vasgestelde aanvangstyd van die vergadering aanwesig is nie, die aanwesige verteenwoordigers van lede uit hul geledere ‘n persoon verkies om as voorsitter van die vergadering op te tree.

Stemreg en verteenwoordiging
(i) 
In geval van stemming per geslote stembrief sal ‘n korporatiewe lid beskik oor tien (10) stemme, en ‘n basislid oor vyf (5) stemme. In geval van stemming deur die opsteek van hande sal elke lid oor een (1) stem beskik.

(ii) Lede is geregtig op een verteenwoordiger elk by ‘n Ledevergadering, tensy anders deur die Raad bepaal word voor die aanvang van sodanige vergadering.  Lede kan verder na goeddunke waarnemers, sonder stemreg, na ‘n Ledevergadering stuur.

(iii) ‘n Persoon kan meer as een lid as stemgeregtigde verteenwoordig.

(iv) Indien deur die Dagbestuur versoek, moet ‘n persoon wat as verteenwoordiger van ‘n lid ‘n Ledevergadering bywoon, voor die aanvang van sodanige vergadering skriftelike bewys voorlê van sy magtiging om as sulks op te tree.

(v) Stemming tydens Ledevergaderings geskied by wyse van die opsteek van hande, of per geslote stembrief indien die Voorsitter so beslis of indien minstens tien (10) aanwesige verteenwoordigers van lede dit verlang, met dien verstande dat stemming tydens die verkiesing van die Voorsitter en Ondervoorsitter van die LBK en die vyf (5) lede van die Raad wat verkies word kragtens 8.1.1.1 (iv) hierbo, altyd by wyse van geslote stembriewe geskied.

Mosies
Elke lid en die Raad sal geregtig wees om enige aantal mosies vir die agenda van ‘n Ledevergadering in te dien, onderhewig aan die volgende:

Mosies moet die Hoof Uitvoerende Beampte van die LBK bereik voor of op ‘n datum wat by wyse van ‘n skriftelike kennisgewing aan elke lid bekend gemaak is, maar welke datum nie later sal wees nie as dertig (30) dae voor die datum van die betrokke Ledevergadering.  Geen ander mosies sal op die agenda van ‘n Ledevergadering geplaas word sonder die verlof van die vergadering nie, met dien verstande dat die Voorsitter sal besluit op welke tydstip van die vergadering sodanige bykomende sake bespreek mag word.

Alle mosies word, na ontvangs daarvan, na die Dagbestuur verwys, wat dit koördineer en oor die program en sakelys van die Ledevergadering beslis.

Kworum
8.1.5.1
Lede wat minstens veertig persent (40%) van die totale stemkrag van lede verteenwoordig vorm ‘n kworum vir ‘n Ledevergadering.

8.1.5.2 Indien ‘n kworum nie binne dertig (30) minute na die vasgestelde aanvangstyd van ‘n Ledevergadering aanwesig is nie, word die vergadering verdaag na dieselfde dag drie (3) weke later op dieselfde tyd en plek, of indien sodanige dag ‘n Saterdag, Sondag of publieke vakansiedag is, die eerste dag daarna, of indien sodanige plek nie moontlik is nie, op sodanige ander plek as wat die Voorsitter van die vergadering mag bepaal, met dien verstande dat –

(i) indien daar by sodanige verdaagde Ledevergadering steeds nie ‘n kworum na dertig (30) minute vanaf die vasgestelde aanvangstyd van die vergadering aanwesig is nie, stel die aanwesige lede ‘n kworum daar;  en

(ii) skriftelike kennisgewing van sodanige verdaagde Ledevergadering met opgaaf van die sake wat by sodanige vergadering behandel sal word, onverwyld aan elke lid gestuur word.

Raad
Die Raad van die LBK sal soos volg saamgestel word:

Die Voorsitter van die LBK.

Die Ondervoorsitter van die LBK.

Een (1) verteenwoordiger aangewys deur elk van die korporatiewe lede.

Die verkose lede wat kragtens 8.1.1.1 (iv) hierbo deur die Algemene Ledevergadering aangewys is.

Algemeen
Die Raad se ampstermyn tree in werking onmiddellik na afloop van die Algemene Ledevergadering waarop hul verkies is en verstryk aan die einde van die volgende Algemene Ledevergadering.

Die Voorsitter van die LBK of, in sy afwesigheid, die Ondervoorsitter tree by Raadsvergaderings op as voorsitter van die vergadering met dien verstande dat indien beide sodanige persone nie binne tien (10) minute na die vasgestelde aanvangstyd van die vergadering aanwesig is nie, die aanwesige lede van die Raad uit hul geledere ‘n persoon verkies om as voorsitter van die vergadering op te tree.

Indien die amp van Voorsitter om enige rede vakant raak, kies die Raad by sy eersvolgende vergadering uit eie geledere ‘n voorsitter wat tot aan die einde van die volgende Algemene Ledevergadering as Voorsitter sal dien.

Indien tussentydse vakatures op die Raad ontstaan, word dit by wyse van benoemings deur die Raad gevul, met dien verstande dat indien ‘n vakature ontstaan ten opsigte van ‘n lid aangewys ingevolge 8.2.1.3 hierbo die betrokke korporatiewe lid versoek sal word om ‘n benoeming te maak vir die vul van sodanige vakature.

Indien ‘n lid van die Raad om enige rede nie meer ‘n lid van die LBK verteenwoordig nie, moet so ‘n lid sy amp as raadslid ontruim.

In ‘n vergadering van die Raad sal elke lid beskik oor slegs een (1) stem.

Magte
Wanneer ‘n Ledevergadering nie in sitting is nie het die Raad volle outonomie in landboubesigheidsaangeleenthede en in sake van ‘n huishoudelike aard, met dien verstande dat sake van ‘n algemene aard bespreek mag word vir sover dit die landboubesigheidsektor raak.

Die Raad mag vertoë tot enige owerheid of regeringsliggaam of ander instansies rig oor spesifieke of algemene landboubesigheidsake.

Die Raad mag jaarliks sodanige bedrag van die fondse van die LBK spandeer en aanwend vir opvoeding, reklame of enige ander saak wat volgens die diskresie van die Raad regstreeks of onregstreeks tot voordeel van die lede of die landboubesigheidsektor strek.

Die Raad mag trustfondse stig, trustees daarvoor aanwys en oor die opbrengste daarvan beskik.

Die Raad mag enige saak na die Dagbestuur of ‘n ander liggaam, instansie of werkgroep verwys.

Die Raad mag sodanige komitees of werkgroepe aanwys as wat nodig mag wees en aan hulle sodanige magte verleen as wat raadsaam geag mag word.

Die Voorsitter van die LBK het die reg om enige persoon of enige ad hoc-komitee te koöpteer en om enige persoon te nooi om Ledevergaderings, of vergaderings van die Raad of die Dagbestuur, of enige ander vergadering by te woon en om die Raad of die betrokke komitee of bestuur van advies te bedien.

Die Voorsitter is ampshalwe lid van al die Raad se komitees en werkgroepe.

Die Raad bereken en stel ledegelde vas op basis van die besluit van die Algemene Ledevergadering ooreenkomstig 8.1.1.1 (v) hierbo.

Die Raad kan aan ‘n uittredende of uitgetrede voorsitter van die LBK ‘n erevoorsitterskap van die LBK toeken, welke erevoorsitter Ledevergaderings van die LBK kan bywoon sonder die regte van ‘n verteenwoordiger.

Die Raad kan aan enige persoon wat uitmutende diens aan die landbou-besigheidsektor gelewer het, ‘n eretoekenning in die vorm van ‘n oorkonde doen.

Kworum
‘n Kworum vir ‘n Raadsvergadering is ‘n meerderheid van die aantal lede van die Raad.

Funksies en pligte
Die taak van die Raad is om die aktiwiteite van die LBK binne opdragte van Ledevergaderings en ‘n strategiese plan te bestuur.

Die doelstellings wat sover moontlik verwesenlik moet word, is –

(i) om landboubesigheid in Suid-Afrika te bevorder en te verteen-woordig;

(ii) om ‘n gees van samewerking en goeie gesindheid onder landbou-besighede en –organisasies te skep en te bevorder;

(iii) om die belange van sy lede in die algemeen te koördineer, te beskerm en te bevorder, en om knelpunte te identifiseer, ondersoeke en aanbevelings te doen rakende landboubesigheids-ontwikkeling en optrede, met dien verstande dat wat interne besluitneming deur individuele lede betref, lede self die inisiatief sal neem om die Raad se aanbevelings uit te voer;

(iv) om landboubesigheidsopleiding te bevorder.

Verder is die Raad daarvoor verantwoordelik –

(i) om kongresse en konferensies van landboubesigheidsgroepe, of ander lede, soos wat nodig geag mag word, te belê;

(ii) om vertoë tot die Regering of enige staatsdepartement of ander instansies te rig en hulle te adviseer oor alle aangeleenthede rakende landboubesigheid;

(iii) om die finansies van die LBK te beheer, te laat nasien en daaroor aan die Algemene Ledevergadering verslag te doen;

(iv) om sake wat aan die Raad deur lede voorgelê word, te hanteer;

(v) om die aansoek van enige persoon of instansie ten opsigte van lidmaatskap aan te neem of te verwerp, sonder om enige redes daarvoor te gee;  en

(vi) om enige ander funksie of plig te onderneem wat wenslik geag mag word ter bevordering van die landboubesigheidsektor.

Vergaderings
Vergaderings van die Raad word gehou wanneer nodig en sal te eniger tyd belê word in opdrag van die Voorsitter, met dien verstande dat minstens twee (2) vergaderings per jaar gehou word.

‘n Vergadering van die Raad moet belê word indien dit skriftelik verlang word deur minstens vyf (5) lede van die Raad.

Geen plaasvervangers mag vir lede van die Raad optree nie en ‘n lid verbeur sy lidmaatskap van die Raad indien hy sonder verlof van die Voorsitter meer as twee agtereenvolgende vergaderings van die Raad nie bywoon nie.

Die gedragskode van die LBK sal onder toesig van die Raad nagekom word.

Dagbestuur
Die Raad wys ‘n Dagbestuur aan wat soos volg saamgestel sal wees:

Die Voorsitter van die LBK.

Die Ondervoorsitter van die LBK.

Twee (2) verdere lid van die Raad.

Die Hoof Uitvoerende Beampte sal ex officio en met volle stemreg in die Dagbestuur dien.

Kworum
‘n Kworum vir die Dagbestuur is die meerderheid lede.

Magte en pligte
Die Dagbestuur besit sodanige magte en vervul sodanige pligte as wat die Raad van tyd tot tyd aan hom delegeer of opdra, is aan die Raad verantwoordelik, maar kan namens die Raad vertoë rig en standpunte inneem, mits daar volledig aan die Raad verslag gedoen word.

Die Dagbestuur is verantwoordelik vir die aanstel van die Hoof Uitvoerende Beampte.

9. BOEKJAAR  EN  FINANSIES
Die boekjaar van die LBK sal strek vanaf 1 Maart elke jaar tot einde Februarie van die daaropvolgende jaar.

Boeke en rekeninge wat die finansiële transaksies van die LBK weerspieël asook ‘n inventaris van die bates van die LBK word deur die Hoof Uitvoerende Beampte gehou.  Alle sodanige boeke en rekeninge en die inskrywings daarin word jaarliks geouditeer en ‘n behoorlike inkomste- en uitgawerekening en balansstaat aan die Raad voorgelê vir goedkeuring.

‘n Ouditkomitee sal jaarliks deur die Raad aangestel word. 

Eksterne ouditeure word jaarliks deur die Raad aangestel, na aanbeveling van die Ouditkomitee.
10. WYSIGING  VAN  GRONDWET
Die Grondwet kan alleen gewysig word by wyse van ‘n besluit geneem op ‘n Ledevergadering welke besluit by wyse van stembriefies aangeneem moet word met minstens ‘n twee-derde meerderheid van stemme van die aanwesige verteenwoordigers van lede.

Die voorgestelde wysiging van die Grondwet moet die kennisgewing van die betrokke Lede-vergadering vergesel en moet wesentlik in sy gesirkuleerde vorm deur die betrokke Ledevergadering aanvaar of verwerp word.

11. ONTBINDING
Die LBK sal slegs ontbind kan word op ‘n Spesiale Ledevergadering waarop daar deur ten minste twee-derdes van die lede by wyse van stembriefies ten gunste van sodanige ontbinding gestem word.

Indien tot ontbinding van die LBK besluit word, sal die bates van die LBK wat oorbly na voldoening aan enige verpligtinge, gegee of oorgemaak word aan ‘n ander organisasie, genootskap, vereniging of instansie met soortgelyke doelstellings as dié van die LBK.  Indien daar by ontbinding nie sodanige organisasie, genootskap, vereniging of instansie bestaan nie, sal die lede op sodanige Ledevergadering met ‘n gewone meerderheid besluit op welke wyse daar met sodanige bates gehandel word.

12. ALGEMEEN
In hierdie Grondwet sluit die enkelvoud die meervoud in en andersom en woorde wat die manlike geslag aandui, sluit die vroulike in en woorde wat betrekking het op individue sluit ook regspersone in.

Enige verwysing in hierdie Grondwet na onderneming of organisasie sluit ‘n maatskappy, beslote korporasie, vennootskap, trust, vereniging, saak, firma, besigheid of soortgelyke entiteit in.

Die Voorsitter op enige vergadering het ingeval van ‘n staking van stemme, benewens sy gewone stem, ook ‘n beslissende stem.

Ingeval van onsekerheid ten opsigte van die betekenis of interpretasie van enige van die bepalings van hierdie Grondwet is die Raad die finale arbiter en sy beslissing sal bindend wees op alle lede.

